
ТЕРМИНДЕРДІҢ ЗАҢ ЛЕКСИКАСЫМЕН 
ЖӘНЕ СТИЛІМЕН ҮЙЛЕСІМІ

Айымбетов Мәди Айтбенбетұлы,
ҚР Заңнама институты Лингвистика орталығының 
НҚА және халықаралық шарттар жобаларына 
ғылыми лингвистикалық сараптама секторының 
жетекші ғылыми қызметкері

Мемлекеттік тілдегі заңнама мәтіндерінде 
құқықтық нормалардың ұғынықты әрі 
нақты болуы терминдердің сапалы да айқын 
қолданылуымен тікелей байланысты. Бұл ретте 
ең алдымен терминдер семантикасының, яғни 
оның мағыналық қисыны мен дәлдігінің сақталуы 
жөніндегі мәселені айқындаудың маңызы зор. 
Осы тұрғыдан келгенде заңнама терминдерінің 
заң лексикасымен үйлесімділігінің кейбір 
мәселелерін ортаға салғымыз келеді.

Жалпы терминдерді, оның ішінде заңнама 
терминдерін белгілі бір стандартқа, бұлжымас 
қалыпқа салып қолдану тәсілі оның кейбір 
жағдайда мағыналық жағынан ауытқуына әкеп 
соқтыратынын ескеру қажет. Нақтылы нормалық 
сипаты бар терминнің заң лексикасында 
қолданылуының ерекшеліктері бар. Бұл алдымен 
заң терминінің заңнама мәтінімен үйлесім  
табуы, басқаша айтқанда, оның құқықтық норма 
дәлдігін сақтауы. Жеке дара алғанда бірнеше 
ауыспалы мағынаға ие болатын терминдерді 
сараптап, оның құқықтық айқындамасын таппай 
қолдануға болмайды. Мәселен, «міндет»деген 
терминді алайық. Бұл терминнің орыс тіліндегі 
нұсқасы «обязанность», заңдағы нормалы 
мәтіндік қолданысына қарай кейде ол «задача», 
«функция» терминдерінің де жүгін көтереді. 
Міне, орысша заңнамалық қолданыстағы осы 
«задача» терминін «Заңгер» журналының өткен 
жылғы 1-номерінде сот жүйесінің қызметкері 
Кәкен Сейітов мырза «Заң терминдерінің 
аударғанда ескеретін тұстар көп» атты 
мақаласында «задача» сөзін математикалық 
«есеп» ұғымымен шатастырып, оның заң 
мәтініндегі «міндет» деген мағынасымен 
келіспейтінін алға тартады. Тіпті авторша 
айтқанда, «міндет» ұғымын заңнама мәтінінде 
оның «қарыз», «парыз» деген синонимдерімен 
ауыстыру да дұрыс емес. Сондықтан біздіңше, 

«задача» термині өзінің заңнамадағы мәтіндік 
қолданысына орай «міндет» болып дұрыс 
алынып жүргендігі ешбір дау тудырмайды деп 
ойлаймыз. Ал автордың «міндет» терминін заң 
мәтініндегі қолданысына қатысты ұсынымы 
«мүддәт», «мұддаға», «әкиет», «діт» деген 
синонимдер. Қазақ тілінің көркемдік бояуы, 
әрине, өте бай, бұған ешкімнің дауы болмаса 
керек. Алайда заң лексикасын бұлайша 
күрделілендіру, дәлірек  айтқанда, архаизмдік 
әсіре қалыпқа салу болып шығар еді. Терминге 
қатысты нормативтік өлшем тұрғысынан келсек, 
өркениетті елдердің қай тілде жазылатын 
заңдарының лексикасында мұндай сипаттағы 
бейнелі сөздердің әсіре қолданысына (пуризмге) 
жол берілмейді. Бейнелі, көркемдік құрал немесе 
белгілі бір ұғым ретінде мақала авторының 
ұсынып отырған атаулары орынды болуы мүмкін, 
бірақ бұл ұстаным заң тілінің талаптарына жауап 
бере алмайды. Терминдердің нақты баламасын 
көркем әдебиетіміздің сөздік қорынан, әсіресе 
оның көне қорынан іздеудің көп жағдайда әсіре 
сипаты болатынын да ескермеске болмайды. Бұл 
қағидат қолданыстағы «Нормативтік құқықтық 
актілер туралы» заңның (1998 ж. 24.03) 
19-бабының 3-тармағының бірінші және екінші 
бөлігінде былайша айқындалған: «Нормативтiк 
құқықтық актiнiң мәтiнi әдеби тіл нормалары, 
заң терминологиясы және заң техникасы сақтала 
отырып жазылады, оның ережелері барынша 
қысқа болуға, нақты және әртүрлі түсіндіруге 
жатпайтын мағынаны қамтуға  тиіс... 

Көнерген және көп мағыналы сөздер мен 
сөз орамдарын, эпитеттердi, метафораларды 
қолдануға, сөздердi қысқартуға жол берiл-
мейдi...».

Заңнаманың терминдік лексикасының 
құқықтық дәлдігін сақтауда ұлттық тіліміздің 
мүмкіндігі зор, бірақ өкіншке орай заң 

Мемлекеттік тілде заң шығару тәжірибесінен

мәтіндерінде көзді сүріндіріп, түсінігімізді 
түйіткілге тірейтін терминдер де оқтын-
оқтын ұшырасып жатады. Мәселен, экономика 
саласында қолданылатын «экономическое 
поведение» деген терминдік ұғымның бала-
масын таяуда әзірленген бір заң жобасынан 
«экономикалық қылық» деп оқыдық. Ал мұның 
бизнес терминдерінің академиялық сөздігінде 
(2001) берілген анықтамасы «азаматтардың, 
өндіріс ұжымдары қызметкерлерінің, бас-
шыларының қайсы бір экономикалық іс-әре-
кеттер аясында қалыптасатын экономикалық 
әрекеттерінің образы, тәсілі, сипаты» екен. 
Осы түсіндірмеге сүйенсек, біз келтіріп 
отырған терминдік ұғымдағы «экономика» 
атауына «қылық» сөзін зорлықпен телу болып 
шықпай ма?! Ал шынтуайтына келгенде 
«қылық» сөзінің орысшадағы баламасы - «нрав, 
шалость, проделка, проступок». Түп мағынасы 
экономикалық тәсілді немесе сипатты беретін бұл 
термин осы қолданысында құқықтық норманың 
жүктемесіне жауап бере алмай тұр. Заңнамадағы 
белгілі бір ұғымдық өлшемі бар кез келген сөз 
немесе термин өз орнын таппаса, өзінің міндетін 
атқара алмайды, яғни норма бұрмаланады. 
Демек, заң лексикасының үйлесімі бұзылады. 

Заңнамадағы стильдік олқылықтардың 
да терминдік ұғымның, мәтіннің құқықтық 
сипаттамасына тигізер нұқсаны аз емес. Стильдің 
мінсіз болуы – заңнама мәтіні сапасының 
кепілі. «Жол жүрісі туралы» заңның (17.04. 
2014 ж.) мәтінінен «Жол жүрісі қағидаларына 
оқыту» деген баптың (45-бап) (Обучение 
правилам дорожного движения) атауындағы 
«қағидаларына оқыту» деген жалғыз тіркестің 
бап атауының стильдік те, ұғымдық та сипатын 
бұзып тұрғанын байқау қиын емес. Стильдік 
мағынасы жағынан алсақ, адамның белгілі бір 
нәрседен таным алуы үшін сол туралы оған 
білім беріледі, үйретіледі, яғни бұл атаудағы 
тіркестің стильдік дұрыс қолданысы - «Жол 
жүрісі қағидаларын оқыту» болса керекті, ал 
«қағидаларына оқыту» дегеніміз орысшадағы 
«обучение правилам» тіркесінің жолма-жол 
аудармасы. 

Немесе бір заң жобасында «жәбірленуші» 
ұғымына берілген мына бір айқындаманы алайық 
«жәбірленуші - оған қатысты оны жәбірленуші 
ретінде тану туралы қаулы шығарылған адам» 
(потерпевший – лицо в отношении которого 
внесено постановление о признании его в 
качестве потерпевшего). Бұл айқындаманы бір 
оқығаннан түсіну қиын. Жатық қазақшалағанда  
«қаулы қабылданып, жәбірленуші ретінде 

танылған адам» деген қарапайым ғана құқықтық 
сипаттаманы заң жобасын әзірлеуші маман 
басқа тілдің орамынан шыға алмай, ойқы-
шойқы, стилдік жағынан оралымсыз сөйлеммен 
берген. Лингвистикалық сараптама жасау 
барысында мемлекеттік тілдегі заңнамалық 
мәтіндердің жобасында, өкінішке орай, мұндай 
олқылықтардың көп байқалатынын айту керек. 

Заңнама мәтінінің жатық стилі оның құқықтық 
мағынасының сапалы болуының бірден-бір кепілі. 
Осы орайда жалпы заңнама стилистикасына 
қойылатын ғылыми-практикалық өлшемшартты 
айқындап алу маңызды. Біріншіден, заң мәтінінің 
стилистикасы құқықтық әрі лингвистикалық 
өлшемнің бірегей үндесіп, тұтасуы арқылы 
қалыптасады. Екіншіден, заң тілі ең алдымен 
әр алуан сала құқығын күнделікті тіршілігінің 
мән-мағынасын айқындайтын заңдық өлшем 
ретінде пайдаланушыға, яғни құқық иеленуші 
әрбір адамға ұғынықты болуы шарт. Бұл 
дегеніміз заң нормасының лексикасы тек 
заңгердің пайымы мен талдауына ғана лайықты 
стильде болмауы керек дегенді білдіреді. Осы 
тұрғыдан келгенде заңнама стилін заң шығару 
саласында қолданылатын мәтіннің де, ауызекі 
сөйлеудің де жүйеленген, құқықтық мағынасы 
айқын лексикалық үйелісім ретінде қарастырған 
дұрыс. Үшіншіден, заңнама термині – заңнама 
стилистикасындағы құқықтық-лингвистикалық 
үйлесімнің негізгі құралы, басты атрибуты. 
Құқықтық норманың айқындығы мен дәлдігі - 
заң стилистикасындағы терминге қойылар басты 
талап. 

Дегенмен де соңғы жылдары жаңадан 
қабылданған кодекстер мен заңнама мәтіндерінде 
терминдердің сапалық жағынан жетілуінің, 
құқықтық нормамен лексикалық үйлесуінің 
кейбір оң үрдісін де айтуымыз қажет. Әсіресе, 
әкімшілік және қылмыстық құқықбұзушылық, 
қылмыстық-процестік саласындағы заңнама 
мәтіндерінде бұл өз көрінісін табуда десек, 
қателеспейміз. Мысал ретінде солардың 
бірнешеуін ғана орысша баламасымен келтіре 
отырып атап кетелік: заттай құқық (вещное 
право), бұлтартпау шарасы (мера пресечения), 
уәжді өтінішхат (мотивированное ходатайство) 
процестік әрекет (процессуальное действие), 
құқыққа сыйымсыздық (неправомерность), 
жете тексеру (досмотр), оқыс оқиға (инцидент), 
әдiлетсiз сот үкiмi (неправосудный приговор), 
бұлтартпау шарасы (мера пресечения) шынайы 
өкiну (деятельное раскаяние), айла-шарғы 
(манипуляция), ұсақ-түйек жымқыру (мелкое 
хищение) қылмыстардың қауіпті қайталануы 

(опасный рецидив преступлений), дем беру-
шілік (пособничество), ала сөз байласу 
(предварительный сговор) және тағысын-
тағылар. Осы сөзімізді дәйектей түсу үшін 
мемлекеттік тілдегі заңнама мәтіндеріндің 
лексикасында сәтті үйлесімін тапқан мұндай 
терминдердің әлі де бірталайын арнайы атауға 
болады. Ең бастысы осы саладағы тиісті 
мамандардың ұлттық тіліміздегі заңнама 
терминдерін қалыптастырудағы ізденістерінің 
нәтижесіз еместігін түсінуге тиіспіз. Әрине, бұл 
салада әлі де көптеген тың жұмыстар өз кезегін 
күтіп тұрғаны анық.

Терминдердің заң шығармашылығы 
қызметіндегі қолданысының құқықтық-лин-
гвистикалық сипатына қатысты ойымызды 

тұжыра келгенде қысқаша мынандай қоры-
тынды жасауға тура келеді. Заң термині 
- қоғамдық қарым-қатынастардың алуан 
түрінен туындайтын жүйеленген құқықтық 
нормалардың әрекет етуші тетігі десек, оның 
қолданылуына қойылатын талап та жоғары 
әрі білікті болуы қажет. Құқықтық мағыналық 
мәніне нұқсан келтірмей, оларды қазақша 
баламалай білу үшін ұлттық тіліміздің бай, 
әралуан өрнекті тіліміздің мүмкіндігін төкпей-
шашпай дұрыс пайдаланғанымыз жөн. Бұл 
– заң шығармашылығы қызметінде термин 
жасалымының күрделі әрі маңызды зияткерлікті 
шаруасымен айналысатын заңгерге де, лингвист-
мамандарға да қойылатын ортақ талап. 

Мақалада заң терминдерінің заң лексикасымен және стилімен үйлесімінің мәселелері туралы 
кейбір тұжырымдар қарастырылады.

Түйін сөздер: заңнама термині - заңнама стилистикасындағы құқықтық-лингвистикалық 
үйлесімнің негізгі құралы; стильдің мінсіз болуы – заңнама мәтіні сапасының кепілі.

В статье рассматриваются некоторые концептуальные вопросы гармонизации терминов в 
аспекте законодательной лексики и стилистики. 

Ключевые слова: законодательный термин – ключевое средство правовой-лингвистической 
гармонизации законодательной стилистики; безупречность стиля – залог качества законодательного 
текста.  

This article discusses some conceptual issues of the harmonization of terms in the aspect of legislative 
vocabulary and stylistics.

Keywords: legislative term – a key means of legal and linguistic harmonization of legislative stylistics; 
impeccable style – the key to the quality of the legislative text.

